
 

 

Umsögn um drög að myndlistarstefnu  
Starfsfólk myndlistardeildar Listaháskóla Íslands  
  

Starfsfólk myndlistardeildar Listaháskóla Íslands fagnar heilshugar að unnið sé að stefnu í málefnum 
myndlistar á Íslandi.   
 

Við deildina starfa 10 háskólakennarar á BA og MA stigum, starfandi sérfræðingar í myndlist, 
listfræðum og sýningargerð sem í störfum sinum vinna við að skilgreina og rannsaka framþróun 
myndlistar á Íslandi og í alþjóðlegu samhengi. Deildin er viljug til að koma í auknum mæli að 
stefnumótandi samtali um málefnið og er starfsfólk hennar viljugt til að hafa hlutdeild í mótun 
myndlistarstefnu. 
  
Starfsvettvangur myndlistar  
Í drögum að myndlistarstefnu er mikil áhersla lögð á markaðsdrifna starfssemi þegar rætt er um 
myndlist sem atvinnugrein. Það er ástæða til að benda á að starfsvettvangur myndlistar á Íslandi er 
drifinn áfram af aðkomu fjölmargra ólíkra aðila, þar sem framtaki og frumkvæði myndlistarmanna 
leikur stórt hlutverk. Vettvangur myndlistar er ekki  eingöngu háður markaðslögmálum um sölu á 
myndlistarverkum, og því kemur á óvart hversu mikil áhersla er lögð á þennan þátt í stefnunni. 
Mikilvægt er að breiðari hópur af vettvangi myndlistar sé gerður sýnilegur í stefnunni og að aðgerðir 
til að renna stoðum undir myndlist horfi til þess hvernig hægt sé að efla þann kraft sem er til staðar nú 
þegar í myndlist hér á landi með því að taka tillit til virkni myndlistarmanna sjálfra. 
 
Bent er á að verið er að vinna að stofnun samtaka listamannarekinna sýningarrýma en sá  vettvangur 
er sögulega og í samtíma mjög mikilvægur hluti af starfsvettvangi myndlistar á Íslandi, ekki aðeins á 
höfuðborgarsvæðinu heldur á landsbyggðinni. Mikilvægt er að myndlistarstefna endurspegli þennan 
raunveruleika og styrki stoðir hans enn frekar.  
  
Listasafn Íslands  
Við fögnum því vægi sem Listasafni Íslands er gefið í drögum að myndlistarstefnu, en viljum benda er á 
að huga þarf sérstaklega að fjármögnun safnsins og að hún sé sett í samhengi við fjármögnun annara 
höfuðsafna og stofnana á sviði lista og menningar. Aukin fjármögnun myndi leiða af sér aukna getu 
safnsins til þess að sinna lögbundnu hlutverki sínu og þeirri metnaðarfullu framtíðarsýnar sem sett er 
fram í drögunum.Þá er bent á að listasöfn í samtímanum gegna ekki aðeins því hlutverki að safna, 
miðla og rannsaka myndlist. Taka þarf tillit til þessa í mótun sýnar fyrir Listasafn Íslands og horfa á 
safnið sem virkan þátttakanda í gerð og framleiðslu verka sem sett eru upp í safninu.  
  
Sjóðir, fjármögnun, alþjóðlegt samstarf  
Í stefnunni er lögð áhersla á alþjóðlegan sýnileika íslenskrar myndlistar og alþjóðlegt samstarf. Vakin 
er athygli á að það vantar sjóði sem einbeita sér að því að flytja alþjóðlega myndlist inn til landsins en 
það er ekki síður mikilvægur þáttur í alþjóðlegu samstarfi en að gera myndlist frá Íslandi sýnilega í 
alþjóðlegu samhengi. Stefna þarf að því að gera mögulega fjármögnun fyrir sjálfstætt 
starfandi myndlistarmenn, sýningarverkefni, fræðafólk og marghliða samstarfsverkefni.  
 

Myndlistardeild Listaháskóla Íslands á sinn þátt í því að stuðla að alþjóðlegu samstarfi og sýnileika 
myndlistar með því að taka á móti nemendum með bakgrunn og uppruna erlendis frá, þ.á.m. frá 
löndum utan Schengen svæðisins. Það er deildinni kappsmál að þessir nemendur okkar geti eftir 
útskrift fengið landvistarleyfi á Íslandi og þannig nýtt menntun sína við skólann til að auðga 
myndlistarlíf í landinu: þörf er á aðgerðaráætlun til að halda í þennan mannauð, skapa  fjölbreytni á 
starfsvettvangi myndlistar og í menningarlífi landsins og stækka tengslanet myndlistarvettvangsins.  

Rétt er að óska eftir því að tekið verði tillit til þess við mótun stefnunnar, að menning og myndlist er 
ekki eingöngu mæld í þeim fjárhagslegum verðmætum sem hún skilar til 
þjóðarbúsins .heldur jafnframt í auknum lífsgæðum og lýðheilsu sem hún skilar íbúum og 
gestum landsins. Það er ekki gert lítið úr þörfinni fyrir að hlúa að fyrirtækjum sem hafa sérhæft sig í að 
vinna með myndlist og gera hana arðbæra en það má ekki vera á kostnað grasrótarsterfsemi og 
framtaks myndlistarmanna sem starfa sjálfstætt. Varað er við því að líta eingöngu á myndlist sem 
söluvöru.  
 
Við söknum þess að sjá ekki nógu skýrt orðað í stefnunni atriði sem snúa að því að bæta 
starfsumhverfi myndlistarmanna sjálfra, og sem gæti birst í  áformum um að bæta sjóðaumhverfi 
myndlistar á þann hátt að sjálfstætt starfandi myndlistarmenn og listamannarekin rými þurfi ekki að 
keppa við stofnanir sem reknar eru fyrir opinbert fé um styrki úr opinberum sjóðum.  
 
 

Athugasemd við upphafspunkt meginmarkmiðs 3:   
Æskilegt væri að breyta orðalagi varðandi samkeppnishæfni og sjálfbærni atvinnugreinarinnar.  
  
Tillaga að nýju orðalagi:  
“Myndlist er samkeppnishæf og fjölbreytt atvinnugrein sem leggur sitt af mörkum til verðmæta- 
atvinnusköpunar um allt land. Byggja þarf enn frekar undir stoðir þeirra fjölbreyttu aðila á 
starfsvettvanginum”  
 
Þetta væri m.a. fengið með auknum framlögum til starfslaunasjóðs listamanna og annara sjóða sem 
fjármagna vettvang starfandi lista- og fræðimanna i myndlist. Leggja þarf áherslu á að sjálfstætt 
starfandi listamenn og listamannarekin rými njóti sömu aukningu fríðinda og fyrirtæki og gallerí hvað 
varðar skattamál.  
 
 
Virðingarfyllst, 

Bjarki Bragason, dósent og starfandi deildarforseti myndlistardeildar 

Margrét Elísabet Ólafsdóttir, prófessor 

Jóhannes Dagsson, dósent 

Hekla Dögg Jónsdóttir, prófessor 

Hanna Styrmisdóttir, prófessor 

Bryndís Snæbjörnsdóttir, prófessor 

Sirra Sigrún Sigurðardóttir, aðjúnkt 

Björg Stefánsdóttir, deildarfulltrúi 

Hildur Bjarnadóttir, prófessor 

 

 


